Аида Досманова

М. Қозыбаев атындағы 

СҚУ-дың студенті

Қанекең қайда кетті?
Халқымыздың аяулы перзенттері Қанабек Байсейітов пен Күләш Байсейітова қазақтың бар жақсы қасиетін бойларына жинаған қонақжай, ақ көңіл, дос-жарандарымен соңғы дүниесіне дейін тең бөлісетін ғажайып дарқан жандар еді деседі. Осы кісілердің үйіне бірде “амандасамыз” деп бір топ ақтөбелік өнерпаз жастар қонаққа келіпті. Қанабек пен Күләш жас артистердің алдына дастарқан жайып, тәтті-дәмдінің бәрін қойып, шама-шарқынша құрмет жасайды. Түннің бір уағы болып, өнерпаз жастардың Ақтөбеге қайтатын мезгілі де жақындайды.
- Күләш, мен іні-қарындастарымды сыртқа шығарып келейін, -деп, Қанабек үстіне желбегей шапан, аяғына кебісті іле салып, жастармен бірге далаға шығып кетеді.
Қанекең сол кеткеннен мол кетіп, бір жеті бойы жоғалыпты. Сөйтсе, Канабек жастардың “Қанеке, Қанеке” деп қолпаштауына көңілі елітіп, олармен бірге әуежайға қалай келгенін, Ақтөбеге қалай ұшып кеткенін аңғармай қалыпты.
Ертесінде басы ауырып оянып, көзін тырнап ашып, дауыстап Күләшті шақырады. Лып етіп, Қанекеңнің қасына жігіттердің біреуі жетіп келіпті.
-Сен, бала, кімсің?-депті Қанекең.
Ойбуй, Қанеке-ау, ініңізбін ғой... ініңізбін. Ақтөбелік артистерміз ғой біздер. Кеше таныстырып едік қой, өзімізді, - деп әлгі жігіт жік-жаппар болады.
Е, есіме енді түсті... Кешір інім, соңғы кезде ұмытшақ боп бара жатырмын, - дейді Қанекең кешегі жайды әзер дегенде есіне түсіріп.
Сонда сендер біздің үйде қонып қалғансыңдар ма? “Түнде самолетке барамыз, Ақтөбеге ұшамыз” деп отырғандарың қайда? - деп сұрайды Қанекең тағы да.
Қанекесі-ау, рас айтасыз, біз самолетпен түнде ұшып кеткенбіз, - дейді жігіт.
Қайда ұшып кеттіңдер?
-Ақтөбеге, Қанеке.

Сонда мен қайда қалдым?
Сіз де ұшып кеткенсіз, қазір Ақтөбедесіз, Қанеке.
Ол кезде, елуінші жылдары, көлік тапшы, самолет Алматыға аптасына жалғыз-ақ рет қатынайды екен. Содан Қанекең амалсыз ақтөбелік артистердің арасында қонақтап, бір аптадан соңғана үйіне қайтқан екен.
"Бәріңді қырып саламын"
Иран Ғайып ағайындарының амандығын білмек болып, Қызылордаға кеткен сайын Алматыда бір досы дүниеден өтеді екен. Бірде Кеңшіліктен, тағы бірде Жұматайдан айырылыпты. Осы жағдайды сырттай байқап жүрген досы Жарасқан бір кездескенде Иран Ғайыпқа:
Сенің ауылға кеткенің - бізге қауіпті. Өзің білесің, екі досымыздан айырылдық. Сенен үлкен өтінішім бар. Біраз уақытқа дейін Қызылордаға бармай тұра тұршы. Менің қазір жүрегім ауырып жүр. Әлгі анау ше?.. Оныңда бүйрегі ауырады. Сәл шыдай тұр,-дейді.
Мәселені тез түсіне қойған Иранбек әзілге басып:
- Олай болса, маған кезектесіп күнде екі салты аяқ сыра әперіп тұрасыңдар. Осыған келісесіңдер ме? Әйтпесе, ауылға бір жола көшіп кетіп, бәріңді “қырып” саламын, - депті.
Астарлы тапсырма
Қазақ ССР Ғылым академиясының корреспондент мүшесі, көрнекті әдебиет зерттеушісі, профессор Есмағамбет Ысмайылов бірде көлемді мақала жазып, ол мақаласында бір топ жазушыларды сынап кетеді. Сол сыналғандардың ішінде өзінің ұстазы Сәбит Мұқанов та бар екен. Сәбең Есмағамбеттің сынын көңіліне ауырлау алып, келесі күні оған телефон шалады. Бір-бірінің амандық-саулығын, хал-жайларын ғана сұрап, екеуі де “негізгі мәселеге” жоламай, аз-кем әңгімелесіп қалады. Сөз арасында Есмағамбет:
Ертең Семей жаққа, Абай ауданына командировкаға жүрейін деп отырмын, - дейді. - Абай ауданына дейсің бе? Онда мен бір шаруа тапсырайын, соны біле келші? - дейді Сәбең.
Пәлі, Сәбе, айтсаңыз болды ғой, қатырып орындап қайтамыз! - дейді Есмағамбет.
Сонда Сәбең:
Әй, Есмағамбет, орындасаң сол, Абайда: “Күшік асырап ит еттім, ол балтырымды қанатты. Біреуге мылтық үйреттім, ол мерген болды, мені атты”, - деген өлең бар еді. Сол өлеңді Абай не үшін жазды екен, соны біле келші? - деп телефон труб- касын ақырын ғана іле салыпты.

